
FIL-PRIM’AWLA TAL-QORTI CIVILI
IMHALLEF

ONOR. JOSEPH R. MICALLEF LL.D.

ILLUM |-Erbgha, 13 ta’ April, 2016

Kawza Nru. 4

Rik. Nru. 546/09JRM

Ahmed Ibro MUHIDDIN

VS.

GREENLINES ENVIRONMENTAL SERVICES LIMITED (C — 14868) u
Mario Ebejer

[I-Qorti:

Rat ir-Rikors Mahluf imressaq fil-5 ta’ Gunju, 2009, li bih u ghar-
ragunijiet hemm imsemmija, l-attur jitlob li din il-Qorti ssib li I-imharrkin,
jew minhom, huma responsabbli ghall-korriment illi huwa garrab
fincident li gara fil-31 ta’ Awwissu, 2008, wagqt il-hin tax-xoghol; tillikwida
d-danni mgarrba permezz ta’ perit nominat mill-Qorti; u tordna lill-

imharrkin, jew min minnhom, ihallsu d-danni hekk likwidati. Talab ukoll I-
ispejjez;

Rat id-degriet taghha (diversament presjeduta) tal-20 ta’ Awwissu,
2009%, li bih ordnat in-notifika lill-imharrkin u tat direttivi lill-partijiet dwar
it-tressiq tal-provi min-naha taghhom;

Rat li ghalkemm l-imharrek Mario Ebejer gie debitament notifikat?, huwa
ma ressaq ebda Twegiba Mahlufa u ghaldagstant huwa kontumaci;

Rat it-Twegiba Mahlufa mressga fil-15 ta’ Jannar, 2010, li biha I-
kumpannija mharrka laqghet ghall-azzjoni attri¢i fil-mertu billi galet illi |-
attur ma kienx impjegat maghha; ¢ahdet ir-responsabbilta’ ghall-in¢ident;
illi I-attur irid jipprova Il-allegat danni illi garrab; u li skond id-dispozizzjoni
tal-artikolu 158(3)(¢) tal-Kap 12, il-fatti huma kontestati u jridu wkoll jigu
ppruvati. Talbet ukoll I-ispejjez marbuta mal-ittra ufficjali tas-7 ta’
Ottubru, 2008;

Rat id-degriet taghha (diversament presjeduta) tas-16 ta’ Frar, 20103, i
bih hatret lil Dr Yvette Cassar bhala Assistent Gudizzjarju sabiex tigbor
ix-xhieda tal-partijiet;

Rat it-talba mressga mill-attur sabiex il-pro¢ess kriminali marbut mal-
kawza fl-ismijiet “ll-Pulizija u I-Awtorita’ ghas-Sahha u Sigurta’ fuq il-Post
tax-Xoghol vs. Susanna Zammit u Joe Dalmas” jifforma parti minn din il-
kawza, ghal liema talba, il-Qorti permezz ta’ degriet tas-7 ta’ Settembru,
2000, gibdet I-attenzjoni tal-attur ghar-risposta tar-Registratur, Qrati u
Tribunali Kriminali fejn l-attur minhabba |i huwa wkoll parte Civile, jista’
jiehu kopja tal-process kriminali u jipprezentah f'din il-kawza;

Rat id-degriet taghha (diversament presjeduta) tal-5 ta’ Ottubru, 2011°, li
bih hatret lill-kirurgu Massimo Abela bhala perit mediku biex jistharred u
jirrelata dwar il-fondatezza tat-talbiet attrici, wara li jiehu konjizzjoni ta’ I-
eccezzjonijiet u jaghmel |-osservazzjonijiet mehtiega marbuta mal-kaz;

Rat ir-Rapport imressaq mill-perit mediku tal-15 ta’ Novembru, 2011°% u
minnu mahluf kif imiss fir-Registru tal-Qrati Civili fit-2 ta’ Frar, 2012;

! Pag 8 tal-process
2 4 ta’ Jannar, 2010 fuq il-post tax-xoghol mal-kumpannija mharrka Greenlines Environmental Services Limited, fpag. 31 tergo
tal-process
% Pagg. 40 tal-process
* Pag. 61 tal-process
® Pag. 69 tal-process
® Pagg. 82 — 84 tal-process

Rat in-Nota tal-attur mressqga waqt is-seduta tal-11 ta’ Mejju, 20127, fejn
biha rrizerva d-dritt li jeskuti lill-Perit mediku dwar ir-rapport tieghu;

Rat li b’ordni tal-24 ta’ Jannar, 2014%, il-kawza kienet assenjata lil din il-
Qorti kif issa presjeduta;

Rat ix-xhieda u I-provi dokumentali mressga quddiem [-Assistent
Gudizzjarju mill-partijiet;

Rat id-degriet taghha tal-10 ta’ Marzu, 2015°, li bih tat lill-partijiet zmien
sabiex iressqu s-sottomisssjonijiet taghhom bil-miktub;

Rat in-nota ta’ sottomissjonijiet imressqa mill-attur fis-26 ta’ Mejju,
2015";

Rat in-nota ta’ sottomissjonijiet imressga mill-kumpannija mharrka tal-11
ta’ Awwissu, 2015, bi twegiba ghal dik ta’ I-attur;

Rat l-atti kollha tal-kawza, maghduda dawk tal-atti tal-Att 'gaI-Akkuza
409/09 quddiem il-Qorti tal-Magistrati (Malta) bhala Qorti ta’ Gudikatura
Kriminali‘?;

Rat id-degriet taghha tal-15 ta’ Ottubru, 2015 li bih halliet il-kawza ghal-
lum ghas-sentenza;

Ikkonsidrat:

lIli din hija azzjoni ta’ danni wara korriment fuq il-post tax-xoghol. L-
attur kien ged jaghti servizz lill-kumpannija mharrka fil-gbir ta’ skart mit-
torog, meta siequ x-xellugija ngabdet minn ¢ima li kienet fil-kabina tal-
vann li kien riekeb fih u misjug mill-imharrek Mario Ebejer, u li tarf
minnha kien ’il barra mill-msemmija kabina u ngabdet mar-rota ta’
quddiem tat-trakk. Hekk kif il-vann beda jinsaq, ic-¢ima rasset mal-pala
tas-sieq ix-xellugija tal-attur u qatghetlu ’l barra I-bi¢¢a ta’ quddiem tal-
pala u s-swaba’ tas-sieq imsemmija. Huwa jghid li I-imharrkin jahtu ghal
dak li garalu u jridhom jaghmlu tajjeb ghad-danni li garrab;

" Pag. 87 tal-process
8 Pagg. 117 — 8 tal-process
° Pag. 148 tal-process
% pagg. 149 — 160 tal-process
" Pagg. 163 — 183 tal-process
12 Maqtugha b’sentenza tal-1 ta’ Lulju, 2010, u mibdula mill-Qorti tal-Appell Kriminali b’sentenza tat-13 ta’ Lulju, 2012, pagg. 97
sa 101 tal-process
¥ Pag. 189 tal-process

llli l-attur jghid illi I-imharrkin, jew min minnhom, jahtu ghal dak li gralu
ghaliex gabu ruhhom b’mod traskurat, nagsu li jharsu r-regolamenti tas-
sahha u tas-sigurta’ fuq il-post tax-xoghol, u naqsu li jiehdu dawk I-
azzjonijiet mehtiega biex dan I-in¢ident ma jsehhx;

[lli billi I-attur darrab griehi li ma jghaddux, talab li I-imharrkin, jew min
minnhom, jikkumpensawh ghat-telf ta’ qligh ghall-gejjieni (lucrum
cessans), l-aktar ghaliex b’rizultat ta’ I-in¢ident, ma jistax jaghmel I-istess
attivitajiet li kien jaghmel qabel;

lIli ghal din l-azzjoni, il-kumpannija mharrka lagghet billi qalet li l-attur ma
kienx impjegat maghha izda kien jahdem maghha minn zmien ghal
zmien fil-gbir tal-iskart. Hija tghid |li ma tahtix ghal dak li gara lill-attur
ghaliex kienet ipprovdietu bit-taghmir mehtieg biex jahdem bih u ma
jkorrix. Qalet li kien l-attur illi nagas li jilbes is-‘safety shoes’ waqt il-gadi
ta’ dmirijietu u li dakinhar li mar jahdem kien xedd biss karkur f'sagajh.
Qalet ukoll illi d-danni li |-attur jghid li darrab iridu jigu ppruvati, kif ukoll
illi skond id-dispozizzjonijiet tal-artikolu 158(3)(¢) tal-Kap 12 tal-Ligijiet ta’
Malta, il-fatti ta’ kif sehhew I-affarijiet huma kontestati u jridu wkoll jigu
ippruvati;

llli I-imharrek Mario Ebejer, ma dahhal ebda Risposta Mahlufa
ghalkemm notifikat kif imiss, u ghaldagstant waga’ kontumaci;

lIli bhala fatti relevanti li johorgu mill-atti ta’ din il-kawza jirrizulta li |-
attur, ta’ nazzjonalita’ Etjopjana, twieled fis-sena 1985, u li meta gara I-
inCident kellu tlieta u ghoxrin (23) sena;

lIli meta sehh I-in¢ident huwa kien jaghti servizz lill-kumpannija mharrka
(minn issa ’| hemm imsejha “GES”) billi jigbor I-iskart mit-torogq™. GES
ghandha s-sedi taghha fHal Qormi fejn hemm ukoll bitha li fiha
jinzammu I-vetturi taghha u kif ukoll jinsabu facilitajiet ghall-haddiema
taghha'®;

i fil-31 ta’ Awwissu, 2008, |-imharrek Mario Ebejer gabar lill-attur mill-
Imsida fil-hamsa (5) ta’ filghodu wara li kien avzah minn lejliet. Dakinhar
sbieh il-jum kien fis-sitta u nofs u tliet minuti (6.33 a.m.);

[lli I-vann li kien ged isuq l-imharrek Ebejer kien wiehed miftuh, bil-gabina
fug quddiem (li fiha kienu jistghu jogoghdu s-sewwieq u zew( passiggieri

' Ghalkemm il-kumpannija mharrka tghid illi I-attur ma kienx impjegat taghha, mil-pay slips jirrizulta illi I-attur kien anke ha xi
sieghat leave: F’dan ir-rigward ara “Dok. E” fpag. 26 tal-proc¢ess
1% Xhieda ta’ Suzanne Zammit fpag. 92 tal-process

bilgieghda hdejh) u li ghandu tail lift fuq wara’®. Il-vann — tal-ghamla
“Isuzu EIf 1000” u li jgib in-numru tar-registrazzjoni EBI-452'" — huwa
proprieta’ ta’ GES®;

llli fil-hin li I-imharrek gabar lill-attur, kien diga’ sar gbir ta’ skart mill-
imharrek mir-Residenza San Vincenz de Paule u I-hsieb kien Ii jsir gbir
ta’ skart minn xi stabilimenti kummerdjali fTas-Sliema u San Giljan u
mbaghad jibqghu sejrin jarmu kollox fil-mizbla tal-Maghtab;

llli l-attur jghid li dakinhar kien liebes il-hwejje§ tieghu personali u
f'saqajh kien xidd karkur. Huwa jghid li talab lill-imharrek Ebejer biex,
gabel imorru fejn kellhom imorru, jiehdu Hal Qormi biex ibiddel fil-
hwejjeg tax-xoghol, fejn hemmhekk kellu wkoll is-‘safety shoes™®. L-
attur jghid illi GES ma kinux tawh ‘safety shoes’ u dak li kien jingeda bih
kien sabu mormi u gabru ghalih. Huwa jichad illi I-boots inghata mill-
kumpanija mharrka u li kien ‘safety shoes®. Jirrizulta illi kienet prassi illi
I-haddiema ta’ GES jingabru |-yard ta’ Hal Qormi gabel imorru ghax-
xoghol u mbaghad jitilqu minn hemm?*. Peress illi dakinhar — li kien jum
iI-Hadd — |-imharrek Ebejer qgallu li kien mghaggel, baqghu sejrin tas-
Sliema u l-attur baga’ liebes il-karkur f'sagajh®;

llli I-imharrek Mario Ebejer xehed li kien iréieva struzzjonijiet minghand il-
Manager tieghu, Joseph Dalmas, sabiex jaghmel dik ir-rotta partikolari.
Dalmas jghid illi kien ta struzzjonijiet lill-imharrek Ebejer biex ma jibdiex
gabel is-sebgha ta’ filghodu (7.00 a.m.)?, u li r-raguni ghaliex I-imharrek
Ebejer beda qabel kien sabiex (Mario Ebejer) jehles kmieni**. Kien I-
imharrek Ebejer illi talab lil Dalmas sabiex fir-rotta tal-Fadd filghodu
jhallih jitlob lill-attur biex jassistih;

i fi trigithom minn Tas-Sliema ghal San Giljan, l-attur jistgar illi tela’
b’heffa gol-kabina tal-vann u gqaghad bilgeghda bhala passiggier hdejn
is-sewwieq. Taht saqajh fl-art kien hemm ¢ima [i tintuza biex biha
jintrabtu flimkien halli ma jaqghux ‘mobile toilets’ jew boroz kbar ta’ skart
li jkunu ngabru u tgieghdu fil-parti ta’ wara tal-vann huma u sejrin bihom
ghall-hatt®>;

'8 Ara x-xhieda ta’ Mario Ebejer fl-atti tal-Att ta-Akkuza 409/09 fpag. 51
" Dok “DS”, fpagg. 56 — 8 tal-process
'8 Xhieda ta’ Brian Farrugia 2.10.2009, fpag. 47 tal-att tal-Akkuza 409/09
19 Affidavit tal-attur immarkat bhala Dok. “A” fpag. 15 tal-process. Dwar il-fatt illi I-attur kien ihalli s-safety shoesfil-bini ta’ GES
ara x-xhieda ta’ Suzanne Zammit fpag. 104 tal-process, u x-xhieda taghha stess fl-atti tal-Att tal-Akkuza 409/09, fpag. 119
% pid. Ara wkoll kontro-ezami tal-attur fpag. 140 tal-process, u |-kontro-ezami tax-xhud David Saliba fpag. 55G tal-process
% Ara x-xhieda ta’ Joseph Dalmas fl-atti tal-Att tal-Akkuza 409/09 fpagg. 138 — 9
22 Ara xhieda ta’ Dr Jonathan Zammit fpag. 55H tal-process. Ara ukoll ix-xhieda ta’ Susanne Zammit fpagg. 126 — 7 tal-atti tal-
Akkuza 409/09 fejn tikkonferma illi I-attur ma marx il-yard f'Hal Qormi
% Ara x-xhieda ta’ Joseph Dalmas f'pag. 140 tal-atti tal-Akkuza 409/09
2 |bid pag. 147
% Xhieda ta’ Norbert Spiteri fpag. 29 tal-att tal-Akkuza 409/09

lIli ghall-habta tal-hamsa u nofs ta’ filghodu (5.30 a.m.), I-attur rikeb fil-
vann wara li kien gabar xi skart, u malli I-vann beda miexi, siequ x-
xellugija ngabdet goc¢-¢ima li bi¢¢a minnha kienet iddendlet il barra mill-
gabina u nbarmet mar-rota ta’ quddiem tal-vann. Bil-gibda tac¢-¢ima,
ingqabdet il-pala tas-sieq ix-xellugija tal-attur, u din rassithielu b’qawwa li
gatghetlu barra l|-parti ta’ quddiem tal-pala tas-sieq bis-swaba’ kollha
b’kollox®. Il-bi¢éa tas-sieq li nqatghet baqghet imwahhla mal-karkura;

llli I-imharrek ¢empel lis-superjur tieghu biex jghidlu x’kien gara u dan
jghid li ¢anfru talli kienu bdew jahdmu qabel is-sebgha ta’ filghodu (7.00
a.m.)?’";

llli I-imharrek ha lill-attur minnufih fit-Tagsima tal-emergenza |-Isptar
Mater Dei fejn aktar tard dakinhar gie operat u saritlu anke kirurgija
kostruttiva. Il-bicca tal-pala tas-sieq li ngatghet mill-bqija ta’ riglu tilitha
ghal kollox. Huwa ntbaghat lura d-dar wara tmien gimghat®;

llli Dicembru tal-istess sena, l-ispecjalista hareq certifikat bil-fehma
tieghu dwar sahhet l-attur fugq dak li sablu®. L-ispec¢jalista jispjega illi I-
attur l-aktar illi ser ikun affettwat huwa fil-mixi u fl-ghamla ta’ zraben li
jkollu jilbes. Mill-aspett ta’ difformita’, |-attur ma jistax johrog hafi jew
imur jghum minghajr ma jkun affettwat psikologikament®’;

[l jirrizulta illi I-Awtorita’ ghas-Sahha u Sigurta Fuq il-Post tax-Xoghol
hadet passi kriminali kontra zewg rapprezentanti ta’ GES*!, u permezz
ta’ sentenza tal-Qorti tal-Appell Kriminali sabet htija fil-konfront
taghhom?®;

l1li filwaqt li GES tishagq li lill-attur ipprovdietlu uniformi, ingwanti u zraben
tas-sigurta’, ma jirrizultax jekk ipprovdietx xi forma ta’ tahrig lill-attur®>;

llli GES tishaq illi hija pprovdiet lill-attur b’ ‘safety boots™*. Dan gie
konfermat ukoll minn impjegati ohra li jahdmu mal-istess kumpannija
mharrka li xogholhom kien li jsuqu I-vetturi ghall-gbir tal-iskart®, kif ukoll

% pffidavit tal-attur Dok. “A” fpagg. 15 — 6 tal-process. Ara wkoll x-xhieda ta’ Mr C Sciberras fpag. 55C tal-process, u x-xhieda
ta’ Mario Ebejer fpagg. 54 — 55 tal-atti tal-Att tal-Akkuza 409/09
T Xhieda ta’ Joseph Dalmas fpag. 126 tal-process
% Dok. “MAI 1” fpagg. 17-19 tal-process
 Certifikat mediku mahrug minn Mr C Sciberras fpagg. 20-22 tal-process
% Xhieda ta’ Carmel Sciberras fpag. 55b tal-process
% Qorti tal-Magistrati (Malta) (Mag. Dr Anthony J. Vella) fl-ismijiet Il-Pulizija vs. Susanna Zammit u Joseph Dalmas magqtugha fl-
1 ta’ Lulju, 2010, pagg. 182 — 190 tal-atti tal-Akkuza Nru. 409/09
%2 Appell Numru 341/2010, Qorti tal-Appell Kriminali (Onor. Dr Michael Mallia) fpagg. 97-101 tal-process
% Ara x-xhieda ta’ Mario Eberjer fpag. 62 tal-atti tal-Akkuza 409/09
3 Xhieda ta’ Susanne Zammit f'pag. 104 tal-process. Ara wkoll ix-xhieda ta’ Mario Ebejer rigward ix-xiri tal-ilbies protettiv fpag.
60 tal-atti tal-Akkuza 409/09
% Ara x-xhieda ta’ Clint Mifsud fpag. 116 tal-process u Emanuel Azzopardi fpag. 115 tal-process

mill-imharrek Mario Ebejer®®. Tghid ukoll illi é-éima hija proprjeta’
taghha®’, |-uzu taghha kien sabiex jintrabat ix-xoghol biha wagqt il-garr
minn post ghal iehor®®, u li dan il-habel kellu jitpogga mis-sewwieq tal-
vann fuq in-naha ta’ wara tal-gabina tal-istess vann®;

[lli jirrizulta illi s-supervizjoni tal-haddiema kienet fidejn Joseph
Dalmas®’;
i jirrizulta wkoll illi fil-jum tal-incident I-imharrek Ebejer kien impjegat

ma’ GES, izda wara l-in¢ident ma bagax aktar impjegat maghha**. L-
attur ukoll, wara l-in¢ident, sab xoghol ma’ haddiehor u wara xi sentejn
sab impieg f'hanut li jbigh il-laham®;

llli fit-30 ta’ Settembru tal-2008, I-attur baghat ittra ufficjali lil GES biex
tersaq ghal-likwidazzjoni u I-hlas tad-danni u din warrbet il-pretensjonijiet
tieghu b'ittra uffigjali taghha tas-7 ta’ Ottubru, 2008*;

Il fil-5 ta’ Gunju, 2009, l-attur fetah din il-kawza;

llli I-Qorti sejra tghaddi biex taghmel il-konsiderazzjonijiet ta’ natura
legali marbutin mal-kaz. [I-Qorti trid tistharre§ dwar min kien hati tal-
inCident li fih korra I-attur u dan fid-dawl tal-e¢¢ezzjonijiet imressqin minn
GES, partikolarment dik fejn tghid li mhix responsabbli ghall-in¢ident;

lIi fdan ir-rigward, il-Qorti tqgis li ghandha tipprovdi dwar I-ewwel
eccezzjoni ta’ GES. Jidher li biha trid tghid li hi ma ghandha ggorr I-
ebda responsabbilta’ ghal dak li gara minhabba Ii |-attur ma kienx
impjegat maghha u li dakinhar li sehh I-in¢ident lanqas biss messu kien
fuq il-vann;

llli fin-Nota ta’ Sottomissjonijiet taghha, jidher li GES** ma baqghetx
tishaq fuq dik I-e¢¢ezzjoni, ghaliex tistgarr li, minkejja x-xorta ta’ sejhat li
kienet taghmel lill-attur, huwa kien tabilhaqq impjegat maghha;

i minkejja din ir-rinunzja ghall-ec¢ezzjoni, il-Qorti jidhrilha xieraq u
mehtieg li taghmel osservazzjonijiet dwarha ghall-finijiet ta’ meta sejra

% Ara x-xhieda ta’ Mario Ebejer f'pag. 60 tal-atti tal-Akkuza 409/09
"Ara wkoll ix-xhieda ta’ Susanne Zammit fpagg. 129 — 130 tal-atti tal-Akkuza 409/09
% Ara wkoll ix-xhieda ta’ Mario Ebejer fpag. 55 tal-atti tal-Akkuza 409/09
#Kontro-ezami ta’ Susanne Zammit fpagg. 145 — 6 tal-process
“ Ara x-xhieda ta’ Joseph Dalmas fpag. 147 tal-atti tal-Akkuza 409/09
1 Ara I-kontenut tat-Talba tal-kumpannija mharrka tat-22 ta’ Awissu, 2011 fpag. 66 tal-process u x-xhieda ta’ Mario Ebejer
f'pag. 49 tal-atti tal-Akkuza 409/09
“ Xhieda tieghu fpag. 140 tal-process
3 Dok “A”, fpag. 36 tal-process
“4 Ara Nota ta’ Sottomissjonijiet fpag. 169 tal-process

tqis it-talbiet attrici dwar il-kwestjoni tar-responsabbilta’ tal-in¢ident u I-
eccezzjonijiet I-ohrajn ta’ GES;

[l 1-Qorti tqis li, kif tajjeb jissottometti |-attur fin-Nota tieghu, ma ghandux
ghalfejn li persuna tkun impjegat ta’ xihadd biex titnissel ir-
responsabbilta’ ghal korriment fuq post tax-xoghol*. Tagbel ukoll i t-
tifsira tal-kelma ‘impjegat’ fl-Att dwar is-Sahha u s-Sigurta’ fuq il-Post tax-
Xoghol*® hija wahda wiesgha u tghodd fiha wkoll sahansitra persuna i
timpjega lilha nnifisha*’. Fdan il-kaz, il-Qorti ma tistax tilga’ dik I-
ectezzjoni bhala wahda tajba, ukoll ghaliex ma jidhrilhiex li GES
sehhilha turi li l-attur tassew ma kienx impjegat taghha dakinhar li sehh I-
incident;

lIli biex wiehed ikun impjegat, fil-ligi, ma jehtiegx kuntratt miktub u r-rabta
tal-impieg titnissel bil-fatt tal-ghoti tas-servizz fuq medda ta’ zmien taht
id-direzzjoni ta’ dak li jaghti x-xoghol*®. Fil-kaz li |-Qorti ghandha
quddiemha, hareg mill-provi li l-attur kien ilu x-xhur jaghti s-servizzi
tieghu lil GES fix-xoghol tal-gbir tal-iskart gabel dakinhar tal-incident u
kienet tgabbdu jaghmel dan b’'mod regolari*®. Rapprezentanti ta’ GES
ukoll kienu jgisuh bhala impjegat maghhom®°. Tghid ukoll |i sahansitra
kienet tatu t-taghmir protettiv li kienet taghti lill-impjegati kollha taghha,
izda tishaq li maghha huwa kien jahdem bhala sub-kunduttur (‘sub
contractor’);

llli 1-Qorti taghraf li n-negozju tal-gbir tal-iskart fMalta jinqeda b’persuni
ta’ ftit hila u li x’aktarx ikunu jinsabu fgaghda mwieghra ekonomika,
bhalma kien I-attur, li kien gie Malta bhala immigrant, ghalkemm jidher li
kellu kwalifiki akkademici (kien spizjar™'). Minhabba fhekk, l-ambjent u I-
kundizzjonijiet li fihom jithaddmu nies bhal dawn jista’ jhajjar ghall-
isfruttament taghhom minn min ihaddimhom. ll-legislatur taghna
b’dehen ra li jixraq jirregola I-ingagg ta’ nies fqaghda bhal din u ipprovda
ghal kriterji biex inaggas l-abbuz taghhom. Ghalhekk, ma jghodd xejn
x'tikketta tinghata lill-ingagg ta’ persuna jekk kemm-il darba fingagg bhal
dak jirrizultaw cirkostanzi li jixhdu li dak li jintalab Ii jsir ikun fil-fatt rabta
ta’ impieg. Mela, jekk persuna tiddependi minn persuna wahda Ii
minghandha tithallas il-bi¢¢a I-kbira ghax-xoghol li taghmel fug medda ta’
sena, jew tiddependi minnha dwar liema xoghol mistennija li twettaq u kif
ghandha taghmlu; jew jekk biex taghmel ix-xoghol li tintalab, tingeda

“ p_A. GCD 10.7.2006 fil-kawza fl-ismijiet Benjamin Sammut vs Meli Bugeja & Co Limited (in parte mhix appellata)
& Att XXVII tal-2000 (Kap 424)
T Art. 2(1) tal-Kap 424
“8 Ara tifsira ta’ “impjegat” u ta’ “kuntratt ta’ impieg” fl-art 2 tal-Att tal-2002 dwar I-lmpiegi u r-Relazzjonijiet Industrijali (Kap 452)
“ Xhieda tieghu fpagg. 31, 38 u 39 tal-att tal-Akkuza 409/09
% Xhieda ta’ Suzanne Zammit fpag. 115 u ta’ Joseph Dalmas fpag. 135 tal-att tal-Akkuza 409/09
%! Dok “MAI2”, fpag. 20 tal-process

b’ghodda, makkinarju jew taghmir ta’ min jitlobha taghmlu jew tahdem
dan fil-qafas tal-organizzazzjoni ta’ min jaghti x-xoghol u fl-istess hinijiet
u kundizzjonijiet li jaghmlu x-xoghol I-impjegati regolari ta’ min igabbad
Ix-xoghol; jew jekk ix-xoghol li jintalab u jitwettaq ikun |-element c¢entrali
fl-organizzazzjoni u t-twettig tal-ghanijiet tal-persuna ghal min ix-xoghol
jew servizz ikun ged jinghata, allura bil-ligi dak li jaghmel ix-xoghol jitgies
li huwa impjegat ta’ dik il-persuna (kemm jekk persuna fizika u kif ukoll
jekk persuna guridika), minkejja kull titlu iehor jew sejha li tista’
tinghata®?;

[lli I-Qorti tara li bosta minn dawn i¢-Cirkostanzi johorgu c¢ari mill-provi fix-
xoghol li I-attur kien jaghti lil GES u minhabba fhekk tasal ghall-fehma li
l-attur kien impjegat taghha u i [-e¢¢ezzjoni mhijiex misthogga u mhix
sejra tintlaga’. Minbarra dan, issib li I-verzjoni moghtija minn GES dwar
kif ir-rabta tal-attur max-xoghol li kien jaghmel kienet tiddependi mis-
sejhat li jaghmillu l-imharrek Ebejer bhala wahda mgebbda. L-imharrek
kien impjegat u mhijiex haga tas-soltu li impjegat jahtar kuntrattur biex
jghinu jaghmel ix-xoghol li jaghti I-prin¢ipal: ghall-kuntrarju, huwa I-
prinCipal li jsejjah u jgabbad in-nies ghax-xoghol li ghandu bzonn.
Irrizulta wkoll li I-hlas ghax-xoghol moghti mill-attur ma kienx isir mill-
imharrek Ebejer imma minn GES innifisha. Din is-sottomissjoni mressqa
minn GES>® hija wkoll kontradetta mill-provi mressqa, sahansitra minn
GES innifisha, fejn johrog ¢ar li l-attur kien jithaddem bis-sejha ta’ GES u
minnha;

lIli bhal fkull kaz iehor ta’ azzjoni mibnija fuq id-dannu u I-kumpens
pretiz, l-ewwel stharrig li trid taghmel il-Qorti huwa dak dwar x'gara
tassew fl-episodju in kwestjoni u xrabta kellu ma dak li ghadda min
ghalih l-attur. B’dan il-mod, tkun f'gaghda li taghmel il-kostatazzjonijiet
taghha dwar min jahti ghal dak li gara u min irid jaghmel tajjeb ghalih.
Huwa |-obbligu ta’ l-attur li jgib provi tajba bizzejjed biex isostni I-kaz
tieghu u I-korriment wahdu marbut max-xoghol li kien gieghed jaghmel
dak il-hin ma jissarrafx, fih innifsu, fis-sejbien tal-htija ta’ min kien ged
ihaddmu. It-tezi wahdanija tal-attur hija li I-kumpannija mharrka nagset |i
thaddem sistema tajjeb u xieraq biex sahhtu ma titgieghedx fperiklu
waqt li kien ged jahdem maghha. Huwa jghid li korra waqt li kien
gieghed jahdem u wagqt li kien ged jaghmel dak li tgabbad jaghmel;

llli min-naha taghha, il-kumpannija mharrka tiddefendi |-kaz taghha fuq
zewq difizi: |-ewwel wahda li hija ipprovdiet it-taghmir necessarju sabiex
l-attur seta’ jahdem minghajr periklu; it-tieni, illi I-attur nagas li jilbes is-

*2 Ara Reg 3(1) tal-Ordni tal-2012 ta’ Standard Nazzjonali dwar I-Istatus tal-lmpieg (A.L. 44/2012, L.S. 452.108)
%% Ara Nota ta’ Sottomissjonijiet fpag. 166 tal-process
13 ta’ April, 2016

safety shoes mehtieg. Ghaldagstant tghid li ma ghandhiex htija ghal dak
li seta’ gara lill-attur;

llli I-Qorti sejra tghaddi biex tistharreg il-kwestjoni tar-responsabbilta’
ghal dak li wassal ghall-in¢ident u ghall-korriment tal-attur fid-dawl kemm
tal-pretensjonijiet tal-istess attur u wkoll tal-imsemmija difizi mressqga
minn GES;

llli d-dottrina tghallem illi fil-qasam tar-responsabbilta’ dwar korriment li
jsehn fuq il-post tax-xoghol waqt il-qadi ta’ dmirijiet tal-persuna li tkun,
japplikaw kemm regoli generali kif ukoll specjali. Ir-regoli generali
jghabbu lil kull persuna bir-responsabilta’ ghal ghemil jew nuqgas ta’
ghemil taghha®. B’zieda ma’ dan, kull min ihaddem jrid iwiegeb ghall-
agir tal-haddiem tieghu®®, sakemm ma jintweriex li dak il-haddiem nagas
li jogghod ghall-istruzzjonijiet jew ghall-prekawzjonijiet li I-imghallem
tieghu jkun widdbu bihom jew ipprovdielu, jew sakemm ma jintweriex li |-
haddiem, bi traskuragni jew b’rieda, ikun hu nnifsu gab b’idejh I-effetti
tal-in¢ident;

i b’Zieda ma’ dan, hija regola ohra ewlenija fdan il-gasam, li I-
imghallem irid jizgura li jipprovdi lill-haddiema tieghu b’ambjent li jzomm
il boghod kull periklu u dan billi jizgura li jithaddem sistema xieraq ta’
harsien minn kull periklu fejn ikun sejjer isir ix-xoghol minnu mitlub. Fid-
dritt, dan id-dmir igorr mieghu grad gholi ta’ responsabbilta’ fuq I-
imghallem, u jaga’ fuqu I-piz li jipprova li l-in¢ident ikun sehh minkejja li
jkun hares dak kollu li I-ligi tistenna minnu f'dan ir-rigward. Huwa wkoll
dmir li jitfa’ fuq min ihaddem il-piz li jiehu mizuri preskritti xierqga®® u jgib
mieghu wkoll id-dmir tal-ghoti ta’ taghrif mehtieg, |-ghoti ta’ taghlim u
tanrig u kif ukoll supervizjoni biex tithares is-sahha u s-sigurta’ tal-
haddiem®”;

[lli huwa stabilit li dan id-dmir ta’ min ihaddem jitlob ukoll li s-sistema tax-
xoghol i jkun irid ihares lill-haddiema wkoll fil-kaz li r-rutina tal-istess
xoghol tnissel sens ta’ aljenazzjoni jew traskuragni®. Dagstant iehor
ifisser li jekk sistema jkun ilu jithaddem ghal tul ta’ Zmien bla ma qatt
ikun ingala’ xi in¢ident, dan ma jfissirx li dik is-sistema huwa wiehed sikur
jew li jehles lill-imghallem mir-rabtiet imposti fuqu mil-ligi°®;

** Art. 1031 tal-Kap 16
% Art. 1037 tal-Kap 16
6 Art. 6(2) tal-Kap 424
7 Art. 6(3) tal-Kap 424
%8 Kumm. JH 9.9.1981 fil-kawza fl-ismijiet Godfrey Borg vs George Wells et noe (mhix pubblikata)
% p.A. 10.10.1980 fil-kawza fl-ismijiet Calleja vs Fino (mhix pubblikata)
13 ta’ April, 2016



11

Rik. Nru. 546/09JRM

llli jrid jinghad ukoll li I-imsemmi grad gholi ta’ responsabbilta’ fuq min
ihaddem ma jehlisx lil min jahdem mill-obbligu li jhares is-sahha u s-
sigurta’ tieghu nnifsu u ta’ dawk kollha li jistghu jintlagtu mix-xoghol i
jkun gieghed iwettag®, u b’'mod partikolari, ghandu jimxi id fid ma’ min
ikun gieghed ihaddmu safejn jidhlu I-obbligi li I-ligi tgieghed fuq spallejn |-
imghallem u l-awtoritajiet kompetenti®® u ghandu jzomm lura milli
jgieghed lilu nnifsu fsitwazzjoni li tesponih ghar-riskju bla bzonn u li
jogghod fkull hin attent ghal dak li jkun gieghed jaghmel®. B’'mod
partikolari, haddiem ghandu jkun konxju tal-perikli fuq il-lant tax-xoghol
tieghu u ma ghandu gatt jaghmel manuvri azzardati li jghollu r-riskju tal-
hsara jew tal-korriment lilu nnifsu u ’| dawk ta’ madwaru®?;

llli dan kollu juri li r-responsabbilta’ tal-imghallem mhijiex wahda li
tabilfors tintrabat mieghu awtomatikament ghal kull inc¢ident li jgarrab xi
impjegat tieghu waqt hin ix-xoghol (dik li tissejjah “strict liability”).
Ghalkemm hija responsabbilta’ li titlob prudenza, ghaqal u I|-hsieb ta’
missier tajjeb tal-familja®, ma titlobx grad oghla ta’ responsabbilta’, u
tista’ sahansitra tixxejjen jekk kemm-il darba I-impjegat innifsu jkun
traskurat jew sahansitra jmur kontra dak li jkun intalab li jaghmel jew li
m’ghandux jaghmel®>;

lIli biex isir stharri§g xieraq tad-dinamika dwar kif ikun sehh incident,
jehtieg li 1-Qorti tgis l-ambjent kollu tal-post tax-xoghol®, jigifieri mhux
biss it-taghmir jew l-impjant li fuqu jew bih ikun gieghed jitwettaq ix-
xoghol maghzul, imma sahansitra I-mod kif ikun ged jitwettaq ix-xoghol u
l-ambjent Ii fih il-haddiem involut ikun tgieghed jahdem mill-imghallem
tieghu;

llli fil-kaz tal-lum mhux kontestat illi l-attur kien gqed jaghmel dak li hu
impjegat li jaghmel, jigifieri li jigbor I-iskart u jgieghdu gol-kaxxa tal-vann.
Infatti I-incident sehh waqt gurnata ta’ xoghol bhall-ohrajn, xejn aktar u
xejn ingas bid-differenza, jghid I-attur, li flok ma giet segwita I-pro¢edura
‘normali’ li jibda fis-sebgha jew tmienja ta’ filghodu, dakinhar beda fil-
hamsa ta’ filghodu; u flok mal-attur irraporta fil-yard sabiex ibiddel
hwejdu u jilbes is-safety shoes, is-sewwieq baga’ sejjer dritt biex jaghmlu
r-ronda ta’ gbir ta’ skart bil-konsegwenza illi I-attur ghamel xogholu bl-
ilbies li hareg bih mid-dar u b’karkur f'saqajh;

0 Art. 7(1) tal-Kap 424
L Art. 7(2) tal-Kap 424
2 p A. RCP 30.10.2008 fil-kawza fl-ismijiet Richard Farrugia vs Elbros Construction Ltd
% p A. TM 9.10.2003 fil-kawza fl-ismijiet Kevin Mallia vs Alf Mizzi & Sons (Marketing) Ltd.
& Art. 1032(1) tal-Kap 16
 App. Civ. 9.1.2009 fil-kawza fl-ismijiet Peter Ronald vs Polibon Construction Ltd.
% App Civ. 14.5.2004 fil-kawza fl-ismijiet Christian Bugeja vs Dr Gerald Montanaro Gauéi noe
13 ta’ April, 2016

[lli mill-provi jirrizulta illi hemm xhieda konfliggenti dwar jekk GES
ipprovdietx jew le s-safety shoes lill-attur. Filwaqt illi hija tghid li mhux
biss ipprovdietlu wiehed (bhalma ipprovdiet lil kull haddiem iehor) izda
tatu wkoll kull ilbies iehor distintiv u protettiv li kien mistenni waqt il-qadi
tax-xoghol, l-attur jichad kategorikament illi hija ghamlet dan u jghid li z-
zarbun li kellu kien gabru minn qalb l-iskart;

|zda lil hemm mill-fatt dwar minn xtara s-safety shoes, l-izjed element
importanti li [-Qorti tqis illi ghandha taghti widen ghalih minn dak Ii jghid I-
attur huwa I-fatt li, filwaqt li l-attur kien mistenni Ii jirraporta I-yard tal-
kumpannija ffal Qormi fejn hemmhekk kien ibiddel u jilbes il-hwejjeg
tax-xoghol, inkluz allura s-safety shoes, jirrizulta illi din il-prassi ma gietx
segwita mill-imharrek Ebejer dakinhar tal-in¢ident, minkejja li I-attur kien
talbu biex I-ewwel jiehdu Hal Qormi biex ibiddel gabel ma jibqghu sejrin
jigbru l-iskart fejn kien jonqoshom imorru flimkien;

lIli din ic-cirkostanza §gib fix-xejn il-kwestjoni dwar jekk lill-attur
inghatawlux zraben protettivi jew le, ghaliex ukoll kieku GES ghandha
ragun fli geghda tghid, il-fatt li [-attur kien im¢ahhad milli jxiddhom gabel
jibda x-xoghol tieghu jiswa dagslikiecku ma nghatawlux sa mill-bidu. Il
Qorti tasal ghall-fehma illi GES tassew kienet harget I-istruzzjonijiet lill-
impjegati taghha dwar I-ilbies minn gabel tal-ilbies protettiv, izda li |-
imharrek Ebejer kisirhom minn jeddu biex seta’ jhaffef ix-xoghol u jlesti
gabel il-hin;

llli fil-fehma tal-Qorti, din i¢-¢irkostanza twassalha biex tgis i l-attur ma
jistax jinghad |i gab b’idejh il-hsara li gratlu. Fis-sottomissjonijiet
taghha®’, GES ganglet l-argument tal-volenti non fit iniuria. Hija tishaq
hafna li I-attur messu ma rikibx fil-vann ladarba ma kienx liebes I-ilbies
protettiv, u ghalhekk tghid li jmissu jahti ghal dak li gralu. 1l-Qorti ma
tistax togghod fuq dan l-argument. L-attur ma kellux ghazla: jekk ried
jobdi s-sejha biex jahdem, ma setax ma jirkibx fil-vann. Ghamel li kellu
jaghmel biex jitlob lill-imharrek Ebejer biex qabel jghaddi bih sa Hal
Qormi biex ibiddel ghall-hwejjeg tax-xoghol. L-attur ma kienx is-sewwieq
u ma kienx jikkontrolla I-gaghda li kien fiha. Kien I-imharrek Ebejer li dak
iI-hin kien jikkontrolla lill-attur u lil kull haga li kien hemm fil-vann, tajba
jew hazina. Dan kien ged jaghmlu fisem il-principal tieghu, li kien jaf li |-
attur kien ser ikun jandem mieghu;

llli huwa mghallem u accettat b’awtorita’ li biex tirnexxi l-imsemmija
difiza, il-parti li tgajjem dik I-e¢cezzjoni trid turi li I-parti mgarrba (i) kienet
accettat bi gbil li twettaq xi haga li esponietha ghal riskju, (ii) li dik I-

® Nota ta’ Sottomissjonijiet fpag. 175 tal-process
13 ta’ April, 2016

accettazzjoni tkun wahda volontarja u (iii) li meta |-parti accettat, hija
kienet taghraf bis-shih [-ghamla u |-possibilita’ tar-riskju li diehla ghalih®,
Dawn |-elementi marbutin u mhaddma flimkien iservu biex jaqtghu il-
grajja dannuza mir-rabta taghha mal-effetti li §gib u dan billi I-ghamil tal-
parti mgarrba jaqta’ r-rabta tal-kawzalita’ mill-ghamil tal-parti I-ohra®®. L-
aspett tal-volontarjeta’ f'dak li tkun ghazlet li taghmel il-parti mgarrba
huwa element partikolari li jiddistingwi dik I-imgiba minn wahda li tkun I-
effett ta’ att ta’ ubbidjenza ghal ordni ta’ haddiehor’®. F’dan il-kaz, il-
Qorti diga’ semmiet kif ma jinstabux |-elementi biex din id-difiza ta’ GES
tirnexxi;

[lli min-naha I|-ohra, GES hija obbligata li taghmel supervizjoni u li
ghaldagstant kien mistenni minnha li tinduna b’dak li kien ged jigri jew i
tipprovdi ghal certi nuqqasijiet tal-haddiema Ii ta’ sikwit ikollhom
tendenza minhabba familjarita” zejda max-xoghol, li jiehdu riskji inerenti
fix-xoghol taghhom b’nofs kedda’*. F’dan ir-rigward, il-Qorti taghti piz
lill-fatt illi I-imharrek Ebejer inghata struzzjonji li fjum il-Hadd jibda bir-
ronda tal-gbir tal-iskart fis-sebgha ta’ filghodu u li kien |-imharrek Ebejer
illi ma harisx dawn I-istruzzjonijiet. 1I-Qorti ghandha dubju wkoll dwar
kemm id-direttiva tal-bidu tax-xoghol fis-sebgha ta’ filghodu kienet
wahda minnha. Dan gieghed jinghad fid-dawl tax-xhieda moghtija minn
uffi¢jal tal-istess GES Ii xehdet li normalment ir-ronda tibda fil-hamsa ta’
filghodu?;

[l min-naha Il-ohra, ghar-rigward tac-¢ima u taz-zamma taghha fuq wara
tal-kabina tal-vann, il-Qorti mhix konvinta illi din il-prassi kienet qed tigi
segwita mill-impjegati ta’ GES, u kien jaga’ fugha d-dmir li tassigura li I-
impjegati jogoghdu fuq dak li tordnalhom jaghmlu. Jirrizulta illi I-imharrek
Ebejer kien jaf b’'dik ir-rotta ta’ tas-Sliema / San Giljan u bl-uzu ta’ dak il-
vann partikolari sa mill-jum ta’ gabel, ghaliex l-istruzzjonijiet inhargu mill-
Manager Joseph Dalmas minn lejliet. Jirrizulta wkoll illi dak il-vann biss
kellhu dik i¢-¢ima ghaliex kien ta’ ¢ertu kobor u kien jintuza ghall-garr ta’
oggetti fejn ma jidhlux I-lIscammels li kellha GES. Jirrizulta wkoll li, hlief
ghal meta jkunu ghat-tiswija, il-vetturi ta’ GES jitraqqdu fil-bitha taghha
fHal Qormi u minn hemmhekk jingabru mis-sewwieqa meta jidhlu ghax-
xoghol filghodu. Dan ifisser li GES kienet responsabbli li tara li I-
kundizzjoni tal-vetturi kienet tagbel mad-direttivi taghha stess u ma’ dak
li mitlub minnha mil-ligi biex ma jkunux ta’ periklu jew hsara ghall-
haddiema li riedu jandmu fihom. Dan jghodd ukoll ghal dak li jkun hemm

%8 Ara s-sentenza ricensjuri P.A. RCP 31.5.2011 fil-kawza fl-ismijiet Kevin Zammit vs Maltapost p.l.c. (mhix appellata)
¥ p A. PS 3.10.2003 fil-kawza fl-ismijiet Michael D’Amato noe vs Filomena Spiteri et (mhix appellata)
p.A. GCD 7.12.2004 fil-kawza fl-ismijiet Carmel Polidano vs Korporazzjoni Enemalta (mhix appellata)
™ App. Civ. 15.11.2004 fil-kawza fl-ismijiet Joseph Cini vs George Wells noe
2 Xhieda ta’ Suzanne Zammit fpag. 92 tal-process
13 ta’ April, 2016

fl-istess vetturi, bhalma kienet i¢-¢ima li thalliet fl-art tal-kabina minflok
tpoggiet fuq in-naha ta’ wara tal-istess kabina;

[lli huwa hawnekk illi, fl-opinjoni ta’ din il-Qorti, GES nagset mill-obbligu
tas-supervizjoni, ghaliex filwaqt illi ma kellha ebda kontroll fuq I-imharrek
Ebejer fi x'nin kien ser jibda bir-rotta tax-xoghol, min-naha |-ohra kienet
fgaghda illi setghet tassigura illi ¢-¢ima tkun mpoggija fuq wara tal-
kabina tal-vann, kif tghid li kellu jsir u kif ma ghamlitx;

llli barra minn hekk ma giex ippruvat minn GES illi ipprovdiet lill-attur bit-
tahrig menhtieg sabiex seta’ jaghmel xogholu bla ma jidhol fperiklu,
ghalkemm jibga’ I-fatt illi t-tahri§ wahdu mhix difiza tajba bizzejjed biex
tehles lil GES mill-htiega ta’ supervizjoni tajba ghaliex ebda tahrig u
ebda tiswijja minn gabel ma huma bizzejjed biex jehilsu lil min jaghti x-
xoghol mid-dmir li jipprovdi lill-haddiem bis-supervizzjoni xierga minn
persuna ta’ hila, u li fkull waqgt tkun gieghda tara Ii [-ambjent tax-xoghol
ma jkunx tali li jwassal ghal xi inéident’®;

llli GES gajmet ukoll I-argument li l-in¢ident kien skerz (sejhitlu ‘freak
accident’) u bl-ebda mod ma kien prevedibbli”*. Ghalhekk, ixxebbhu ma’
kaz fortuwitu li hija ma tista’ gatt tinzamm responsabbli ghalih”™. Filwaqt
li I-Qorti tifhem li dak li gara kien xihaga li tigri bhal fula fgamar, ma jistax
jinghad li t-thollija ta’ ¢ima tigri mas-sagajn ma setghetx twassal lil min
ghandu ftit dehen fmohhu li jistenna li xihadd seta’ jitgerbeb fiha jew li
setghet tagbad ma’ rigel jew sieq xihadd. Mhux hekk biss, izda bil-mod
kif id-dhul u I-hrug mill-kabina kien xihaga mistennija meta I-iskart ikun
ged jingabar minn izjed minn post wiehed (bhalma kien il-kaz fl-in¢ident
li kien imdanhhal fih |-attur), hekk ukoll wiehed seta’ jobsor i, fil-heffa li
biha jkun ged isir ix-xoghol, l-istess ¢ima setghet tibga’ mdendla ’l barra
mill-kabina u titkaxkar mal-vann, kif fil-fatt sar;

llli I-Qorti ma tara xejn imprevedibbli fdan il-kaz. Ghall-kuntrarju, issib li
l-argument ta’ GES i hija tibga’ responsabbli biss safejn in¢ident ikun
jaqa’ fil-parametri tal-mistenni huwa wiehed li jagleb ta’ taht fuq ir-
ragunament ta’ min imissu jkun attent fit-twettiq tar-responsabbiltajiet
tieghu bla ma b’hekk ihajjar lil min jittraskura jew sahansitra jazzarda u
jipperikola sahhet haddiehor. Li kieku ma kienx hekk, ma kien jaghmel |-
ebda sens ghal GES |i tghid li kienet ordnat li ¢-¢ima riedet tinzamm
marbuta man-naha ta’ wara tal-kabina tal-vettura;

" p.A. TM, 19.5.2005 fil-kawza fl-ismijiet Richard Farrugia vs Elbros Construction Ltd (mhix appellata)
™ Nota ta’ Sottomissjonijiet fpagg. 176 — 180 tal-process
" Art. 1029 tal-Kap 16
13 ta’ April, 2016

llli fid-dawl ta’ dawn ic¢-Cirkustanzi, il-Qorti tasal ghall-fehma illi kemm
GES u kif ukoll I-imharrek Ebejer huma responsabbli ghall-incident |i bih
indarab I-attur u li ma ntweriex li |-attur ta xi sehem f'dak li garalu;

llli jmiss li I-Qorti tgis jekk il-htija minn_naha tal-imharrkin ikkagunatx id-
dannu attwalment mdarrab mill-attur, ghaliex minbarra s-sejbien tal-htija,
jentieg li jkun stabilit ukoll li kienet dik il-htija li kkagunat id-dannu
attwalment mgarrab’®;

llli I-Qorti ghandha quddiemha Zzewq opinjonijiet medici (dak ex parte u
dak l-iehor tal-Perit mahtur mill-Qorti) li juru li d-dannu li I-attur garrab
kien konsegwenza diretta tal-in¢ident, anke jekk ivarjaw fdak i
jirrigwarda I-perc¢entwali marbut mad-debilita’;

llli 1-Qorti tqis illi I-partijiet ma ressqux talba ghall-hatra ta’ periti
addizzjonali biex iwaqqghu I-fehmiet imtennija mill-perit mediku mahtur
minnha, ghalkemm ghall-bidu I|-attur kien irrizerva li jitlob lill-Qorti thallih
iressaq lill-istess perit mediku b’xhud tieghu fl-eskussjoni’’. Jidher izda,
li l-attur gaghad ghall-fehma tal-istess perit tant li fis-sottomissjonijiet
tieghu jistrieh fug dik il-fehma. Min-naha I-ohra, GES ma meriet bl-ebda
mod I-istess fehma. Ghaldagstant, wara li ezaminat b’reqqa I-provi fil-
kumpless taghhom, il-Qorti hija tal-fehma illi r-rapport mediku ghandu
jintlaga’ bhala prova kemm tal-hsara li ma tghaddix li garrab I-attur u kif
ukoll bhala prova li dik il-hsara kienet I-effett dirett tal-in¢ident li ghalih,
kif inghad, jahtu kemm GES u kif ukoll I-imharrek Ebejer u ghalih iridu
jaghmlu tajjeb lill-attur;

lIli fdan il-waqt il-Qorti tgis li ma jistax ikun determinat kemm mill-htija
jmissha tingarr minn GES u kemm mill-imharrek Ebejer. Dan jinghad
ghaliex il-Qorti rat li |-binja tar-responsabbiltajiet taga’ fughom it-tnejn
b’'mod li ma huwiex possibbli li tifred bi¢éa minnha minn bi¢¢a ohra.
Ghalhekk, il-Qorti tqgis li jghodd dak li tipprovdi I-ligi f'¢irkostanza bhal din
u ssib li I-htija ta” GES u tal-imharrek Ebejer hija wahda solidali’®;

lIli ghalhekk I-ewwel talba attri¢i hija misthoqga u sejra tintlaga’ filwaqt |i
t-tieni ecéezzjoni ta’ GES mhijiex tajba u mhix sejra tintlaga’;

llli ladarba 1-Qorti sabet |i l-ewwel talba attrici hija misthoqqa, il-
konsegwenza ta’ tali nugqas huwa I-ghoti tad-danni lill-attur. Ghalhekk it-
tieni talba hija wkoll misthogga u jixraq li tintlaga’ u dan fir-rigward taz-
zewg imharrkin, kif ghadu kif inghad;

® p.A. TM 30.5.2002 fil-kawza fl-ismijiet David Gatt vs Peter Calleja (mhuxappellata)
" Pag. 86 tal-process
8 Art. 1050(1) tal-Kap 16
13 ta’ April, 2016

lIli ghal dak li jirrigwarda |-likwidazzjoni tal-kumpens li jisthoqqlu jigbor
l-attur, jibda biex jinghad li mill-provi mressqa, l-attur ma jidhirx li ged
iressaq pretensjoni dwar nefgiet imwettga’ (“damnum emergens”) izda
biss ghal telf ta’ gligh ghall-gejjieni (lucrum cessans);

lIli fdak li jirrigwarda t-telf ta’ gligh ghall-gejjieni, il-Qorti jidhrilha li jkun
xieraq li tghid li fit-tfassil tal-ac¢ertament tad-dannu pretiz, hija trid timxi
ma’ dak li tispecifika I-ligi. F’'dan il-kaz, il-kriterji jissemmew fl-artikolu
1045 tal-Kodici Civili. Fil-kaz li ghandha quddiemha, dan il-kumpens irid
jitgies fuq it-telf ta’ gligh li l-attur seta’ bata diga’ minn dak inhar tal-
in¢ident sal-lum, u wkoll dak li se’ jkollu jbati 'l quddiem minhabba I-
inkapacita’ ghal dejjem li huwa garrab fl-in¢ident mertu tal-kaz;

llli I-kliem “inkapacita ghal dejjem” li ssemmi I-ligi fihom izjed minn tifsira
wahda. Dan ghaliex filwaqt li “fsens mediku tikkomprendi dak id-dannu
li ghalkemm skaturit minn incident specifiku fi Zzmien partikolari jhalli fug
Is-suggett danneggjat riperkussjonijiet ta’ natura durevoli, fsens legali
tikkonsisti fdak il-qaghda fejn id-danneggjat ma jkomplix juzufruwixxi
ruhu kif imiss minn dak il-qligh li kien jirrejalizza kieku ma kienx ghall-
event leziv'®;

i hemm linja ta’ hsieb li tqis li I-kejl tal-kumpens li I-parti mgarrba
jisthoqgilha tinghata jrid ikun immexxi mill-principju tar-restitutio in
integrum safejn possibbli u fis-sens li I-ghan tal-likwidazzjoni tad-dannu
mg@arrab ghandu jkun dak li jerda’ jgieghed lill-persuna mgarrba
fpozizzjoni dagslikieku ma kien garalha xejn®";

[l huwa minnu i I-ligi taghna taghraf bejn “telf ta’ paga jew qligh iehor
attwali” u “telf ta’ gligh Ii jbati | quddiem”. Huwa wkoll minnu li dawn iz-
zewg kategoriji ta’ telf huma maghrufa wkoll fsistemi evoluti ta’
likwidazzjoni ta’ kumpens ghal hsara li jhalli I-korriment ta’ persuna, u
dan meta jiddistingwu bejn “past pecuniary loss” u “future pecuniary
loss”. Tant hu hekk, li huwa mghallem li “Past pecuniary loss comprises
special damage and is separately assessed. ... Future loss, on the other
hand, comprises part of general damages. It too, must be separately
assessed in order to distinguish it from that part of general damages that
bears interest ... Obviously, damages for future loss bear no interest; on
the contrary, their assessment involves a discount for the early receipt of
a lump sum representing successive future loss. The real difference

™ Ara Nota ta’ Sottomissjonijiet fpag. 159 tal-process
8 p A. PS 30.1.2008 fil-kawza fl-ismijiet Joseph Fenech et vs Sammy Meilagq noe et (mhix appellata)
8 p A. PS 3.10.2003 fil-kawza fl-ismijiet Maria Debono vs Andrew Vaswani (mhix appellata)
13 ta’ April, 2016

between the two major categories of damage is that past loss is certain,

or largely certain, whereas future loss is, by its very nature, uncertain®”;

[lli din id-distinzjoni tghin sabiex tingheleb I-anomalija li tista’ tinhalaq fejn
il-parti mgarrba ddum ma tibda I|-pro¢eduri kontra min ikun gabilha d-
danni jew fejn il-kawza ddum tkarkar sakemm tingata’ b’'mod finali;

i 1-Qorti tifhem ukoll li I-prattika mhaddna fil-bic¢a I-kbira tad-
decizjonijiet ta’ dawn il-Qrati hi li I-kalkolu tat-telf ghall-gejjieni jittiehed
minn dak inhar li jkun sehh I-in¢ident jew minn dak inhar Ii titressaq il-
kawza®. 1zda I-kriterju tal-kumpens ghal telf ta’ gligh fil-gejjieni jintrabat
sfig mal-fatt li kull korriment igib mieghu zvantagg li jissarraf ftelf ta’
opportunita ghall-vittma li, kieku ma kienx ghall-in¢ident, kienet tkun
eligibbli ghalihom, imgar jekk wara l|-in¢ident baqghet tinghata paga
shiha jew sahansitra tjiebu I-kundizzjonijiet tax-xoghol taghha®*;

llli din il-konsiderazzjoni qieghda ssir fid-dawl ta’ sottomissjoni
maghmula minn GES dwar in-nuqqas ta’ prova min-naha tal-attur li
huwa tassew garrab danni®. Hija tghid i l-attur ma wriex li minhabba I-
griehi li arrab huwa tilef mill-opportunitajiet li jsib impieg jew li nagsitlu I-
kapacita’ tieghu li jagla’ I-ghixien tieghu;

llli I-Qorti tara li l-attur garrab griehi u debilita’ li mhijiex biss wahda
estetika, izda hija wahda li tabilfors halliet effetti fug is-sahha u I-mobilita’
tieghu. It-telfa ta’ bicca minn sieq hija ¢irkostanza mhux traskurabbli
f'kulmin ikun. ll-fatt li I-attur sab impieg f'hanut tal-laham ukoll ma jfissirx
li bis-sahha tat-telf ta’ parti mill-pala ta’ siequ gisu ma gara xejn. |l-Qorti
tifhem li |-grad ta’ debilita’ stabbilit mill-perit mediku turi sewwasew i I-
integrita’ fizjonomika tieghu thassret b’'mod li ma tergax titregga’ lura u
ghalhekk din tikkostitwixxi |-bazi ghall-prova tad-dannu mgarrab;

lIli haga ohra hi li d-danni attwali konsistenti fit-tnaqqis ta’ dhul b’effett
dirett tal-korriment fincident jistghu jimxu id fid u kontemporanjament
mat-telf ta’ gligh ghall-gejjieni li jkun beda sewwasew minn dak in-nhar
tal-korriment®®. Huwa ghalhekk li jinsab stabilit ukoll li I-multiplier jibda
jitgies minn dak in-nhar tal-in¢ident kolpuz;

llli fdan ir-rigward, il-Qorti tagbel mar-regola mhaddna Ii I-kejl tat-telf
imgarrab mill-attur irid isir bi tqabbil ma’ dak li kien attwalment jirCievi

82 Kemp (Ed), Damages for Personal Injury and Death, (3rd Edit). §§ 3.02 - 3.03, fpag. 64

8 App. Civ. 30.11.1964 fil-kawza fl-ismijiet Cachia vs. Conti et (Kollez. Vol. XLVIIL.i.500)

8 App. Civ. 7.7.1998 fil-kawza fl-ismijiet Gatt vs. Carbone noe (Kollez, Vol. LXXXILii.242)

% Nota ta’ Sotomissjonijiet fpagg. 180 — 1 tal-process

% p A. JSP 31.1.1995 fil-kawza fl-ismijiet Vincent Cutajar vs. Alfred Scicluna (mhux appellata)

13 ta’ April, 2016

kieku ma ndarabx. Id-dhul disponibbli tieghu kien ikun dak id-dhul i
jifdallu wara li jitnaqgsu I-kontribuzzjonijiet ghas-sigurta so¢jali u t-taxxa
tad-dhul. Hekk ukoll jahsbu I-awturi li wiehed I-aktar joqghod fughom bi
hwejjeg bhal dawn®’. Ghalhekk meta I-Qorti tgis il-kumpens, sejra timxi
fuq il-gligh nett li I-attur wera li kien dahhal;

IIli mill-provi mressqa®® jidher li I-attur kien jithallas tliet euro (€ 3.00) kull
siegha li jahdem. Ma jidhirx li kien jinghata rata oghla meta jahdem
aktar minn erbghin (40) siegha fil-gimgha, ghalkemm jidher li meta kien
jitlef il-frank li kien intitolat ghalih, GES kienet thallsu bir-rata ta’ tliet euro
u nofs (€ 3.50) fis-siegha. Jidher ukoll li ma kienet tithaqqas |-ebda parti
ftaxxa tad-dhul u lanqas fil-hlas ta’ kontribuzzjonijiet tas-Sigurta’ Socjali.
Fiz-zmien li sehh l-in¢ident, il-paga minima ghal persuna li tahdem full
time u li kellha ’l fug minn tmintax-il (18) sena kienet ta’ mija u tnejn u
erbghin euro u disgha u tletin ¢entezmi (€ 142.39) kull gimgha jew sebat
elef erba’ mija u erba’ euro u tmienja u ghoxrin ¢entezmi (€ 7,404.28)
kull sena;

Illi fil-prospett li l-attur fassal fin-Nota ta’ Sottomissjonijiet tieghu®, huwa
jindika paga ta’ ghaxart elef disa’ mija u tmien euro (€ 10,908) fis-sena.
Bir-rata li kien jithallas biha, dan id-dhul kien ifisser li I-attur kien iqis |i jrid
jandem tlitt elef sitt mija u sitta u tletin siegha (3,636) kull sena. II-Qorti
jidhrilha li, b’'gies ta’ kull ¢irkostanza li tohrod mill-provi u miz-zidiet i
kienu jistghu jinghataw, il-moltiplikand xieraq ghandu jkun tmint elef u
hames mitt euro (€ 8,500) kull sena netti;

llli dwar il-grad ta’ debilita’ I-Qorti diga’ qgieset li jmissha toqghod fuq il-
fehma tal-perit mahtur minnha f'dan ir-rigward u tistabilixxi grad ta’
debilita’ tal-ghoxrin fil-mija (20%);

llli dwar I-ghadd ta’ snin li I-Qorti ghandha tadotta minhabba t-telf ta’ dhul
ghall-gejjieni, marbuta mal-fattur ta’ kemm kellu zmien l-attur dak inhar
tal-incident, huwa issuggerixxa li din tintrabat mal-eta’ tal-irtirar, jigifieri
mal-gheluq tal-erbgha u sittin sena (64) tieghu. Minhabba li dakinhar li
korra kien ghad ghandu tlieta u ghoxrin (23) sena, dan igib multiplier ta’
41. lI-Qorti tqis li I-kriterju tal-multiplier ma jihux tabilfors in
konsiderazzjoni l-aspettativa tal-hajja kollha tax-xoghol tal-persuna
mg@arrba. F’'dan il-kaz, illum huwa accettat i I-kriterju ta’ kif wiehed iqis il-
kejl tal-multiplier huwa wiehed li jaghti diskrezzjoni lill-gudikant®, |i huwa
mistenni li jgis u jizen i¢-Cirkostanzi kollha tal-kaz fid-dawl ta’ twettiq ta’

8 Kemp op cit. §§ 3.29 - 3.30 fpag. 73
8 Ara Dokti “B” sa “G”, fpagg. 23 — 8 tal-process
8 pag. 159 tal-process
 App. Civ. 3.12.2004 fil-kawza fl-ismijiet Darren Sammut vs Eric Zammit
13 ta’ April, 2016

ezeréizzju li jaghti kumpens b’hagq u mhux b’xi mantra matematika®.
Madankollu, huwa daqgstant minnu li I-kejl tal-multiplier intuza wkoll mill-
Qrati taghna fejn I-eta’ tal-persuna korruta kien qabez I-eta’ tal-irtirar mix-
xoghol u minkejja li I-vittma ma kenitx tahdem bi gligh minnufih gabel I-
incident®. Fid-dawl ta’ dawn ié-éirkostanzi il-Qorti sejra tadotta multiplier
ta’ hamsa u tletin (35) sena;

lIli ghal dak li jirrigwarda t-tnaqqis li s-soltu jsir mis-somma likwidata
ghaliex ikun se’ jsir hlas fdagga, huwa stabilit li fkaz ta’ tnaqqis
minhabba I-hlas fdaqqa (dak li jissejjah “lump sum payment”) z-zmien
jibda jitgies minn meta tinfetah il-kawza u mhux minn dak inhar tal-
incident®. F’dan il-kaz, |-attur fetah il-kawza ftit aktar minn disa’ (9) xhur
wara l-inc¢ident, u ghalhekk il-Qorti jidhrilha li ghandu jsir tnaqqis
proporzjonat skond ir-regoli mhaddma li mis-somma mnaqgsa tithaqggas
percentwali ta’ tnejn fil-mija (2%) ghal kull sena li tghaddi minn dakinhar
li nfethet il-kawza sa dakinhar li tinghata s-sentenza®. Ghalhekk, sejjer
isir tnaqqis ta’ tmienja fil-mija (8%) mis-somma ta’ danni likwidata;

llli fid-dawl ta’ dawn il-konsiderazzjonijiet kollha, il-Qorti tasal biex
tillikwida d-danni li jmissu jithallas |-attur bhala telf ta’ gligh ghall-gejjieni
(lucrum cessans) fis-somma ta’ erbgha u hamsin elf seba’ mija u erbghin
euro (€ 54,740)%;

lIli ghalhekk, it-tieni u t-tielet talbiet attri¢i sejrin jintlagghu ukoll u ghall-
istess ragunijiet il-Qorti mhijiex sejra tilga’ l|-ec¢cezzjonijiet dwarhom
imressga minn GES ghaliex m’humiex misthoqqa;

Ghal dawn ir-ragunijiet, il-Qorti gieghda taqta’ u tiddeciedi I-kawza billi:

Tilga’ l-ewwel talba attrici u ssib |i |-imharrkin jahtu solidalment
bejniethom ghall-in¢ident li sehh fil-31 ta’ Awwissu, 2009, fi Triq it-Torri,
Tas-Sliema, ghall-habta tal-5.30 ta’ filghodu u li fih I-attur garrab griehi li
ma jghaddux meta korra wagqt li kien xoghol riekeb mal-imharrek Ebejer
f'vettura tal-kumpannija mharrka;

Tilga’ t-tieni talba attrici u tillikwida I-hsara li garrab I-attur minhabba fl-
imsemmi in¢ident fis-somma ta’ erbgha u hamsin elf seba’ mija u
erbghin euro (€ 54,740);

1 p.A. JZM 13.7.2010 fil-kawza fl-ismijiet Jeffrey Caruana vs Carmel Montesin (riformata mill-Qorti tal-Appell fit-30.5.2014)
2 Ara, per ezempju, P.A. AJM 4.10.1995 fil-kawza fl-ismijiet Joseph Smith vs Peter Grech (mhix pubblikata) u P.A. AE
25.1.2008 fil-kawza fl-ismijiet Emanuel Conti et vs Salvu Mifsud
% App. Civ. 27.2.2004 fil-kawza fl-ismijiet Annunzjata Caruanavs Odette Camilleri
% pP.A. JSP 30.3.1993 fil-kawza fl-ismijiet Joseph Abela vs Martin Spagnol u App. Civ. 3.2.2009 fil-kawza fl-ismijiet Luana
Deguara vs Judas (Guido) Taddeo sive Edwin Scicluna pro et noe fost bosta ohrajn
% €8,500x 35x0.2x0.92 = €54,740

Tilga’ t-tielet talba attrici u tikkundanna lill-imharrkin, flimkien u
solidalment bejniethom, biex ihallsu lill-attur is-somma hekk likwidata ta’
erbgha u hamsin elf seba’ mija u erbghin euro (€ 54,740) flimkien mal-
imghaxijiet legali fuq dik is-somma b’sehh mil-lum sal-jum tal-hlas
effettiv;

Tichad |-e¢¢ezzjonijiet kollha tal-kumpannija mharrka, ghaliex ma
jirrizultawx misthoqqa fil-fatt u langas fid-dritt; u

Tikkundanna lill-imharrkin ihallsu |-ispejjez tal-kawza.

Mogqrija

Onor. Joseph R. Micallef LL.D.,
Imhallef

